
ИБН ХАЛДУН: СОЦИОЛОГИЙН МЭДЛЭГИЙН ЕВРОПЫН БУС ЭХ СУРВАЛЖ

“Хүн бол дадал зуршлынхаа хүү нь мөн” Ибн Халдун

Д.Мөнхтөр МУИС-ийн Социологи, Нийгмийн ажлын тэнхим

Юуны өмнө уншигч абугайн тархийг орооцолдуулахаасаа өмнө энэхүү бичвэрийг чадан ядан тэрлээчийн хувьд, Ибн Халдуныг социологич хэмээн нотлох зорилго тавиагүй гэдгээ эхнээсээ шуудхан өчих нь зөв байх. Тэр бол дундад эртний ертөнцийн агуу сэтгэгч, түүхч, түүхийн философич байж. Гэхдээ өгүүллийн маань сэдвийн учир ч энд л (түүхч байсанд нь л) оршиж байгаа юм.
Өөрөөс нь наанадаж 400 гаруй жилийн хойно Өрнөд Европод анхлан шинээр нэрлэгдэж байсан Социологи хэмээх шинжлэх ухааны, хүмүүний нийгэмшмэл уг чанарт түлхүү хандсанаараа өөрийгөө зарлан ялгаруулсан тэрхүү мэдлэгийн “эх сурвалж” гэж ч нэгэн талаар хэлж болох өргөн далайцтай, гүн гүнзгий атлаа басхүү нарийн шигтгээтэй нийгмийн шинжилгээ тээр эртэд, хаа холын Араб исламын ертөнцөд, тэр тусмаа түүхчийн тархиар хийгдсэн байгаа нь гайхшрал төрүүлэхээс илүү гайхалтай хэрэг биш гэж үү.
Өнөөгийн социологийн хүрээнд сонгодог гэгдэн, орчин үеийн нийгмийн ээдрээт асуудлуудын хариуг бэдэрсэн судлаачид бүтээлд нь эргэн хандсаар байгаа Маркс, Энгельс нар “Германы үзэл суртал” бүтээлдээ “Бид цорын ганц шинжлэх ухааныг, түүхийн шинжлэх ухааныг л хүлээн зөвшөөрнө” (К.Маркс и Ф.Энгельс, 1980) хэмээсэн байдаг нь тэр цагтаа санамсаргүй ч зүйл биш байсан аж.
Энэ дашрамд хэлэхэд, Монголын социологийн ахмад үеийнхэн дотроос судалгааны жинтэй бүтээлээрээ социологийн шинжлэх ухааны нэр хүндийг Монголдоо дархлалцсан гавьяатны нэг, эрдэмтэн Х.Гүндсамбуу багш нэгэнтээ яриа хөөрөөнийхөө завсарт түүхч Л.Бат-Очир гуайн “Монголын ард анги” хэмээх бүтээлээс хальт дурдангаа “...Нарийн ярьвал Бат-Очир гуай бараг социологич хүн юм шүү” гэхэд нь учрыг сайн олоогүйн харгайгаар лавшруулахын оронд дэмий л толгой дохихын зэрэгцээгээр гайхасхийгээд өнгөрсөн минь бараг мартагдан алдаж байтал эргэн санахад хүргэсэн эзэн нь яалт ч үгүй Ибн Халдуны сэдэв боллоо. Ингэхэд юу болоод энэ нөхөр чинь түүх рүү “налаад” унав аа гэж социологичид маань асуувал ч асуухаар сунжруулчихав уу яав. Дахин хэлэхэд Ибн Халдуныг социологич мөн үү биш үү гэдгийг тогтоох зорилго тавьсангүй, асуудлын гол нь ч энэ биш юм. Харин энэхүү дундад эртний түүхчийн бүтээлийн саглагар модны, идээ үр нь боловсорсон шогшгойд нуугдах “социологийн самар” л бусад судлаачийн нэгэн адил мөхөс миний ч сонирхлыг өөрийн эрхгүй татсаар удсан тул хичээлийн явцад оюутнууддаа зах зухаас нь хальт танилцуулж ирснээ л цаасан дээр буулгаж буйгаа нуух юун.

Намтар ба туурвил
Арабын түүхч, түүхийн философич хэмээн танигдсан Ибн Халдуны намтрыг дэлхий дахин, өөрийнх нь “Түүх” бүтээлийнхээ төгсгөлд хавсаргасан “Ибн Халдун хийгээд түүний Өрнө, Дорно этгээдэд аялсан тухай” хэмээх дэвтрээр мэдэх болжээ.
Түүний амьдралыг түүхчид ерөнхийдөө дараахь 3 үед хуваан үзсэн байна. Эхний 20 жил, бага залуу нас буюу боловсрол олж авсан үе. Дараагийн 23 жилд тэрвээр, үргэлжлүүлэн суралцахын сацуу олон газрын олон янзын удирдагчдын төлөө зүтгэж улс төрийн хувьд чамгүй адармаатай замыг туулж өнгөрүүлсэн байдаг. Харин 3 дахь үе буюу амьдралынхаа сүүлийн 31 жилд Ибн Халдун жинхэнэ номын мөрд тогтвортой зүтгэж их эрдэмтэн, багш болон шүүгчийн ажил албыг гүйцэлдүүлжээ.
Тэрвээр аргын 1332 оны 5 дугаар сарын 27-нд Газар Дундын Тэнгисийн баруун хойд эргийн Түнис хотноо мэндэлжээ. Түүний жинхэнэ нэр нь Абдуррахман боловч өөрийн удмын овог болох Ибн Халдун нэрээр алдаршсан. Харин бүтэн нэр нь: Эбү Зэид Абдуррахман бин Мухаммед бин Мухаммед

бин Хасан бин Мухаммед бин Жабир бин Мухаммед бин Ибрахим бин Мухаммед бин Абдуррахман Ибн Халдун бүлгээ. Элэнц хуланц дээд өвөг болох Халдун нь өмнөд Арабын, тэр дундаа Йемений Хадрамут нутгаас гаралтай аж. Тэрвээр өөрийн овог бүлийн хамтаар 9-р зууны орчимд Испани руу нүүдэллэсэн аж. Халдуныхан хэд хэдэн хот суурин дамжиж эцэст нь Испанийн өмнөд хэсгийн Севилла хотод суурьшиж тэндхийн засаг төрийн дээд албанд хэдэн үеэрээ удаан хугацаагаар зүтгэсэн байна. Халдуныхан хожим 13-р зууны эхээр Африк руу нүүдэллэж, мөн 13-р зууны дундуур Түнист шилжин суурьшив. Чухам энд Абдуррахман Ибн Халдун мэндэлжээ.
Бага насандаа эцгийнхээ нөмөр нөөлгөнд сурч хүмүүжсэн бөгөөд юун түрүүн Коран судрыг арабын 7 аялгаар нь цээжилсэн гэдэг. Тухайн цагийнхаа нэртэй багш нарт шавилж, Кораны мэдлэг ба унших техникт гарамгай боловсорсон байна. Мөн хэл шинжлэл, Араб хэл бичигт нэвтэрч, маш олон тооны яруу найргийн ботиудыг төдийгүй хэл шинжлэлийн бүтээлүүдийг ч цээжилдэг байж. Мөн байгаль шинжлэл, учир шалтгааны ухаан, гүн ухаан, эрхзүй зэрэг салбарт тухайн салбарын тэргүүлэх эрдэмтдээс хичээл авч байжээ.

Төрийн албанд зүтгэсэн нь:
Ибн Халдуны улс төрд зүтгэсэн түүх унаж боссон баялаг олон талтай. Тэрвээр арванзургаахан насандаа аймшигт тахлын улмаас эцэг эх болон багш нар, төрөл садныхаа олон хүнийг алдан өнчирчээ. Гэвч сайн боловсролын замд нэгэнт орсон байсан Ибн Халдун их амьдралын гараанд бараг бэлэн байж. Тухайн цагийн Түнисийн төрийн удирдлагаас Ибн Халдунд, хижрийн 753 он буюу НТ-ын 1352 онд бичгийн томоохон албан тушаал санал болгоход тэрвээр дөнгөж 20-хон настай байж. Энэхүү албанд томилогдсон үедээ армийн хамтаар Түнисээс гарч дайтах үйл ажиллагаанд оролцжээ. Дараа нь Түнисийг орхин Алжирын зэрэг өөр хотуудад хэсэг зуур байхдаа хожим Мороккогийн захирагч болсон Эбү Инаны удирдагч нөлөө бүхий Ибн Эби Амртай тааралдаж түүний сонирхлыг татаж 1353 оны өвлийг хамт өнгөрөөжээ. Дээр дурдсан Эбү Инан хэмээгч Мороккод буцаж очин захирагч болсныхоо дараа ихээхэн үнэлдэг байсан эрдэмтдийг цуглуулан ном хаялцуулах болсон бөгөөд энэ хүрээнийхэн Ибн Халдуны талаар ярилцах болж, мөн Түнист байхад нь тааралдсан хүмүүс ч түүний талаар дурдах болсон байна. Ийнхүү тэрвээр урилга авч 1354 онд захирагчийн анхаарал тавьж асан эрдэмтэд, эрдмийн хүрээлэл дунд орж иржээ. Удалгүй захирагч Эбү Инан түүнд төрийн бичээчийн албыг хариуцуулсан авч Ибн Халдуны сонирхлыг ордноос илүүтэй шинжлэх ухааны сэдвүүд татдаг байсан тул Мороккод байдаг болоод ирж очсон эрдэмтэдтэй ямагт уулзан ярилцдаг байв. Захирагч Эбү Инантай үндсэндээ жилийн дараа буюу 1355 онд л уулзсан бөгөөд энэ үеэс түүний төрийн хэрэгт нөлөө бүхий оролцох явдал эхэлсэн байдаг. Захирагч түүнийг ойрын хүрээлэлдээ зөвлөхөөр авсан бөгөөд өмнөх албаа ч давхар гүйцэлдүүлж байсан байна. Гэвч түүнд атаархагчид гарч элдвээр муулж, аюултай этгээдээр тодруулж чадаад 1357 онд шоронд хийлгэжээ. Жилийн дараа шоронгоос чөлөөлөгдөж хуучин албандаа буцаан тохоогдов. Энэ үед Ибн Халдун 26 настай байсан хэдий ч улс төрд нэгэнт хутгалдсан байлаа.
Засаглалын төлөө тэмцэлдэгсэд хэн нь байлаа ч түүнийг талдаа татаж дэмжлэг авахыг оролддог байсайн байна. Учир нь дээд зиндааныхны дотор түүний нэр хүнд өндөр байжээ. Иймэрхүү байдлаар хэд хэдэн захирагчийн дэргэд өндөр алба хашсан хэдий ч энэ орчноос хөндийрөх хүсэл нь зогссонгүй оролдсоор байв. Эцэст нь 1362 он гэхэд Испани руу явах зөвшөөрөл авч чадсан байна. Испани явах замдаа Гринад хотын захирагчийн зүгээс хүндлүүлж уриулахаас авахуулаад тэр бүс нутгийн олон газар өмнөх шиг нь үйл явдлууд давтагдсан байна.
“Тайван орхидог л юм бол хаа нэгтээ бүгэж, шинжилгээ судалгааны ажилдаа орохыг тун чиг ихээр хүсэж буй”-гаа нэгэн захидалдаа бичжээ. Гэвч яагаад ч нэмэргүй нэг л мэдэхэд түүнийг Морокко руу буцаан татаж орхисон байна. 1372 онд дуудагдаж очин нэр хүндтэйгээр угтуулан, төрийн албанд ч зүтгэв. Гэвч удалгүй султан хийгээд түшмэлүүдийн хоорондын сөгрөлдөөнөөс болж ахиад л аюулд орсон байна. Шинжилгээ судалгаа хийх хүсэлдээ автан дахин Испани руу явах зөвшөөрөл 1375 онд авч Испанийн Гринад руу чиглэсэн ч нөхцөл байдал тийм ч таатай биш байсны улмаас Испаниас буцаж Алжирын баруун хойд хэсгийн хоёр дахь томоохон хот болох Тлэмсэн руу буцахаас аргагүй болж тэнд гэр бүлийн хамтаар суурьшиж, номын ажилдаа орсон байна. Тэндхийн султан төрийн алба санал болгож, мөн л тайван орхихгүй нь тодорхой болсон тул Тлэмсэнээс холгүй нэгэн цайзад (Ибн Сэламын цайз) танилын хүрээгээр зуучлуулж 4 жил суужээ.

Энэ цайз Ибн Халдуны хувьд онцгой чухал газар юм. Учир нь гэвэл, тэрвээр энд бичиг номын ажилдаа өөрийгөө бүтэн зориулах боломжийг олсон байна. Өмнө нь бичиж эхэлсэн байсан Мукаддимэ- гээ чухам энд л дуусгасан агаад энэ нь 1377 он аж. Ибн Халдун 45 настай байв.
Ибн Халдун Мукаддимэ-гээ дуусгасны хойд жил Түнис рүү явсан байна. Хожмын олон үед үлэмж нөлөөлөх Мукаддимэ-гээ бичсэн тэрвээр төрсөн хот болох Түнистээ очоод Түнисийн султаны ч хүсэлтээр шавь сургах хийгээд номын ажилдаа ханцуй шамлан оржээ. Тухайн үед Түнисийн султан байсан Эбү эл – Аббас Ахмэт бол Ибн Халдуныг Мукаддимэ-гийнхээ дараагийн Түүх-ээ ч бичиж дуусгахаар шийдэхэд хүргэсэн хүн гэдэг. Тэрвээр түүнд бүхий л төрлийн боломжийг олгосон бөгөөд Ибн Халдун ч шамдан ажилласаар Түүх-ээ дуусгаж нэг хувийг нь эл захирагчид барьсан байна. Султан ч түүнийг ихээхэн үнэлж, дахиад л ойр тойрноос нь атаа жөтөө гарч, сөргөлдөөнийг лавшруулахгүйн тулд Ибн Халдун “Мөргөл” хийх шалтгаар 1382 онд Түнисийг орхин явжээ. Үүнээс хойш ч түүний амьдралд олон үйл явдал тохиосон байна...
Тэрвээр “Мөргөл”-өөс буцах замдаа Египетэд суурьшив. Тэнд ном зааж, “Шүүгчдийн шүүгч” хэргэм хүртэж, нэгэн судлаачийн тэмдэглэснээр “хуулийн шинэтгэл” хийхээр завдаж. Таагүй нөхцөл байдлаас болж нэг хэсэг албаа өгч, дараа нь буцан тохоогдож. Тэр үедээ буюу 1401 онд Монголын эзэнт гүрний угшилт, зартай жанжин Доголон Төмөртэй уулзах элчээр илгээгдэж. Дамаск хотод Төмөртэй уулзаж Египетийг нэгэнт нүүрэлдсэн аюулаас аврагдахад зүтгэж. Юутай ч энэ асуудалд түүний хувь нэмэр их байсан гэдэг.
Ингээд Хижрийн 808 оны ариун Рамазан сарын шинийн 25 буюу 1406 оны гуравдугаар сарын 17-нд 74 насандаа энэ ертөнцөөс буцжээ. Түүнийг Египетийн Кайр хотод чандарласан байна.
(Дашрамд хэмдэглэхэд, Төмөр хаан Ибн Халдун хоёрын уулзалт хүнд нөхцөлд атлаа ихээхэн сонирхолтой уулзалт байсан тухай сурвалжуудад нэг бус тэмдэглэсэн байдаг байна. Төмөр хаан ирсэн төлөөлөгчид дотроос, өмссөн зүүсэн, байдал төрх зэргээр нь Ибн Халдуныг аль эрт гярхай ажиглан “чи эдний нэг биш байна” хэмээн хажуудаа дуудан ярилцсан байдаг. Харин Ибн Халдун болохлоор Төмөрийн мэдлэг, хар ухаан, ялгарсан байдлыг маш өндөр үнэлж урьд хожид байсан агуу хаад жанжидтай эгнүүлэн дуу алдан тэмдэглэжээ. Монголчуудтай холбоотой болохлоор нэг зүйлийг товч дурдахад тэрвээр Төмөрт бараалхаж байхдаа “...олон хаад ноёдтой уулзаж явсан, өөд бологсдынг нь бичсэн түүхээрээ амьдруулсан. Эдэн дунд таныг л жинхэнэ хаан болохыг харлаа.
...Захирагчдын зоог гэдэс цатгахад чиглэдэг бол Эмирийн (илүү том гэсэн утгаар) зоог нэр төр, сүр жавхлангаа харуулах зорилгоор барьдаг юм байна ” гэх мэтээр бахдан магтахад Төмөр ч баярлаж бахдан хариу барьсан гэдэг. (Haldun İ. , 1997))

Шинэ шинжлэх ухааны арга ба түүх
“Эртний дадал заншил ба уламжлалыг сохроор дагах нь өөд бологсод амьд байгаа гэсэн утгатай бус, харин амьд байгаа нь үхсэн гэсэн үг юм.”
Ибн Халдун

Мукаддимэ бүтээлдээ Ибн Халдун уламжлалд шүтэх “сохор итгэл”-ийг таягдан хаях тухай ил тодоор тунхагласан. 14 дүгээр зууны сэтгэгчийн үзгээр бичигдсэн эл төрлийн санаа нь “үнэхээр радикал, цочирдмоор болоод сэтгэл сэргээм” (Fromherz, 2010) байсан талаар түүний намтар, цаг үеийн талаар бүтээл бичсэн нэгэн судлаач өөрийн эрхгүй дуу алдсан байдаг.
Ибн Халдун өөрийнхөө өмнөх газар газрын том түүхчдийнхээ бүтээлүүдийг ихээхэн уншиж нэвтэрхий боловсрол авсан хүн байсан бөгөөд өөрийн бүтээлдээ Грекийн сэтгэгчдийн, тэр дундаа Аристотелийн нэрийг дурдан тэдний нийгэм, төр, хүмүүнийг үзэх үзэлд нь шинжилгээ хийж байсныг энд дурдах нь зүйтэй.
Ибн Халдун түүхийн талаар ийнхүү хэлжээ. “...Гаднаас нь харахад түүх бол, эртний өдрүүд болоод төр улсуудын талаар, эртний цаг үед болж өнгөрсөн үйл явдлуудын талаар мэдээлэл өгдөг шинжлэх ухаан гэдгээс хэтэрсэнгүй. Амнаас ам дамжсан үгс, хууч цадиг хөвөрнө. Тэр хууч яриануудаас цэцэн мэргэн үгс түүгдэн багцлагдана. Олны газар хүн цугласан үед тэдний зугааг үүгээрээ гаргана.” (Haldun İ. , 1997)

Ибн Халдун үүнийг түүхийн гадаад тал хэмээн тодорхойлох бөгөөд энэ төрлийн түүхийг өнгөц түүх гэсэн хэмээн үзсэн. Жинхэнэ түүх бол энэ биш хэмээгээд түүхийн “дотор тал” буюу гүн рүү нь өнгийх хэрэгтэйг онцгойлон тайлбарлажээ. “Гүн рүү нь ороод харах юм бол түүх гэдэг нь учир авцалдаа бүхий үзэл, шинжилгээ юм. Болж өнгөрсөн зүйлсийг шалтгаацлынх нь хамтаар шинжлэх явдал, шалтгаанд нь уях явдал. Гэхдээ үүний зарчмууд тун ч нарийн. Баримтуудын явц ба шалтгааныг гүнзгийрүүлэн ухах явдал болой. Иймийн учир түүх нь нэр төртэй агаад сэцэн мэргэнд нэвтэрдэг. Ийнхүү сэцэн мэргэний шинжлэх ухаан хэмээн тооцогдох нь аргагүй.” (Haldun İ. , 1997) хэмээн тэрвээр бичжээ. Түүний үзсэнээр жинхэнэ түүхчлэх явдал бол энэ бөгөөд үүнийг түүхийн “дотоод тал” хэмээн тодорхойлсон байна.
Түркийн судлаач Зияаэддин Фындыкоолу Ибн Халдуны энэхүү тайлбарыг дараахь байдлаар дүгнэн тэмдэглэсэн байна. “Шинжлэх ухааны ертөнцөд социологи байраа эзэлсэн 19 дүгээр зуунаас өмнөх үед түүхийг басхүү социологи хэмээн тооцдог сэтгэгчид тааралдах. Жишээ нь Вико, Бэкон нарыг нэрлэж болно. Ибн Халдуныг 19 дүгээр зуунд Хаммер Өрнө дахинаа таниулснаас хойш арабын түүхчийн энэ талбар дахь түүчээ үзэл баримтлал түгэн дэлгэрсэн байна. Үнэхээр ч түүхчлэлийг “гадаад” ба “дотоод” хэмээн хоёр ангилсан Ибн Халдун эхнийхийг цадиг үлгэрч, хоёр дахийг нь тайлбарлагч хэмээн тодорхойлосон. Энэхүү (хоёр дахь) чанар нь “дотоод” түүхчийг, социал үйл явдлын гэм согог болон учир шалтгаантай зууралдахад хүргэдэг. Тийм ч учраас өнөөдөр ч гэсэн, социологи хийгээд дээрх утгаар ойлгогдож буй түүхчлэлийн хооронд нягт уялдаа холбоо оршин байна.” (Türk Ansiklopedisi, 1971)
Ибн Халдун түүхчдийн дамжуулагчаас хэтрэхгүй явж ирсэн талыг шүүмжлээд, “Исламын ертөнцийн томоохон түүхчид өнгөрсөн цагийн мэдээллийг дүүртэл цуглуулж, бичсэн зүйлсийнхээ завсарт оруулан хадгалсан.
Дараа нь шимэгчид ирж тэдгээр мэдээллийг худал хуурмагтаа нэмэн хольсон. Энэ талбарт заримдаа бодол санаандаа, төөрөгдөлдөө автацгааж, заримдаа ч мэдсээр байж зохиоцгоосон байдаг. Дэгс ярианаас гял цалыг нь аваад бусадтай нь холин зах зээлд нийлүүлцгээсэн. Зохиох тусмаа зохиох болсон. Араас нь ирэгсдийн ч олонхи нь үүнийг дагасан агаад мэдээлэл дамжуулагчдын араас орсон байна. Түрүүчийнхнээсээ яаж л дуулсан тэгж л бидэнд хүргэсэн. Үзэгдэл юмс хийгээд нөхцөл байдлын шалтгаануудыг бодож ухахгүйгээр шүү.  Эл худал хуурмагийг эсэргүүцье гэцгээсэнгүй. Үнэний эрэлд
мордох чармайлт тэдэнд бага. Ангилах, зөвийн дундаас бурууг гарган хаях нь тун ч ховор байв. ”
(Haldun İ. , 1997, хууд. 6) хамээн дүгнэжээ.
Ибн Халдунын үзсэнээр, нийгмийн үйл явдлуудын шалтгааныг нийгэмд өөрт нь хайх хэрэгтэй. “Түүхийн талбарт тохиолддог алдаа төөрөгдлийн чухам нарийн шалтгаан нь гэвэл: Цаг үе өөрчлөгдөн өдөр хоног улирахад хүмүүсийн- үеүдийн нөхцөл байдал ч мөн байнга өөрчлөгдөж байдгийг анзаарахгүй байх. ... орчлон хийгээд нийгмийн нөхцөл байдал, хэлхээ харилцаа, явц ганцхан үйл явц урсгалаар хөврөхгүй бөгөөд үл өөрчлөгдөх шугам дээр үлдэнэ гэж үгүй. Өдөр хоног, цаг хугацаа улирдаг шиг, бүх зүйл ч мөнхүү бүрэлдэн бий болох өөрчлөлтүүд хийгээд нэг байдлаас нөгөөд хувирах шилжилтүүдийн цогц болой. Энэхүү өөрчлөлт ба шилжилтүүд нь хүмүүс, үйл явц, хот ба суурингуудад тохиолдохын нэгэн адилаар бүхий л орчлон, улс орон, тивүүд, цаг хугацаа хийгээд төр засагт ч мөнхүү тохиох нигууртай” (Haldun İ. , 1977)
Түүхийн шинжлэх ухаанаар оролддог хүмүүсийг төөрөгдүүлдэг зүйл нь гэвэл, улс орнуудын нөхцөл байдал өөрчлөгддөг болохыг мартах явдал юм. Өөрчлөлт бол Эзэн тэнгэрийн зүгээс бүхий л оршихуйд тогтоосон хууль юм. Байгалийн ургац бол материаллаг өөрчлөлтөөс бүрддэг. Нийгэм ч гэсэн хүмүүсийн адил төрнө, өснө, эцэст нь үхнэ. Ур чадвар хийгээд аж үйлдвэрлэлийн хөгжил нийгмийн хөгжлийн тэргүүнд явдаг бөгөөд энэхүү хөгжил нь хүнийг оюуны мэдлэгээр оролдоход түлхдэг. Өртөг нь нь хөдөлмөрөөр тодорхойлогдоно, зах дээр зарагдах буудайд ажил ба хөдөлмөрийн өртөг илт харагдахгүй ч гэлээ, буудайн өртөг нь түүнийг гаргаж авахын тулд зарцуулсан ажил ба хөдөлмөрийн өртөг болно. Социал үйл явдлуудын үндэс суурь нь эдийн засгийн шинжтэйаж.
Ибн Халдуны “түүх”-ийн үзэл баримтлалын онцлог дараахь зүйлстэй холбоотой. (Haldun İ. , 1977) Нэгдэх нь “нийгэм”, “нийгэмшмэл амьдрал”-ыг сэдвээ болгосон явдал, хоёр дах нь түүний боловсруулсан “арга” юм. Чухам энэхүү хоёр элемент түүний “шинэ шинжлэх ухаан” хэмээн нэрийдсэнийх нь учрыг илтгэх бөгөөд өөрөөс нь өмнө мэдэгдэж буй ямар ч түүхчийн олж мэдээгүй гэж Ибн Халдуны мэдэгдсэн тэрхүү шинжлэх ухаан(нийгэмзүй)-ых нь онцлог хийгээд ач холбогдлыг тодруулж байгаа болно.
Тэрвээр “шинэ шинжлэх ухаан”-ыхаа сэдвийг дараахь нэр томьёогоор тайлбарласан. “Хүнд

зуршмал иргэншил ба хүний нийгэм”. Umran хэмээх үгийг Ибн Халдун “иргэншил”, “нийгэмшмэл социал амьдрал” гэсэн утгаар хэрэглэсэн байна. Ибн Халдуныг эх хэлээр нь нухацтай судалсан хэмээн хүлээн зөвшөөрөгдсөн Египетийн эрдэмтэн Таха Хусейн болон өрнө дорнын олон судлаач түүний талаар “нийгэм”-ийг сэдвээ болгосон анхны сэтгэгч хэмээн бичсэн нь оргүй зүйл биш аж. Ибн Халдун “шинэ шинжлэх ухаан”-ыхаа үндсэн сэдэв болгон “нийгэм”-ийг, нийгмийн өөрчлөлтийн шалтгаан, нөлөөлөгч хүчин зүйлсийг авч үзсэн байна. Үүнд: газарзүйн хүчин зүйл, байгалийн хүчин зүйл, улс төрийн хүчин зүйл болон хамгийн гол болох эдийн засгийн хүчин зүйл.
Дээрх бүх хүчин зүйл нийгмийн өөрчлөлтөд нөлөөлдгийг учир шалтгааны нарийн авцалдаатайгаар шинжлэхдээ Ибн Халдун тэртээ 14-р зуун гэхэд шашны ба метафизик сэтгэлгээнд огтхон ч найр тавиагүйг нь гайхшран бахадсан судлаачид цөөнгүй аж. Тэр цаг үед өнөөгийн модернжилтын манлай, ШУ, техникийн томоохон голомт болсон өрнөд Европод гэхэд л шашны болон метафизик сэтгэлгээ, сүмийн ноёрхол чөлөөт оюун ухаанд амьсгал авахуулахгүй байсныг сануулахад илүүдэх юун.
Ибн Халдуны нэрийг алдаршуулсан аргынх нь тухайд:
Ибн Халдун аргаа нэлээн өргөн хүрээнд, баялаг жишээ баримттайгаар тайлбарласан. Товчхон дурдахад, түүний хэрэглэсэн аргын хамгийн гол гурван зүйл нь 1. Нэг тал барихгүй байх (обьектив),
2. Шүүмжлэлтэй хандах болон эцэст нь 3. Нийгэм, нийгмийн хөгжил, өөрчлөлтөд зонхилох хуулиудыг мэдэх явдал. Тэрвээр сүүлчийнхийг нь бусдаасаа илүү чухал болохыг онцолсон байна. Түүхийн талбарт “обьектив” байж чадахгүй, шүүмжлэлт чанарыг үл хайхарсан, хамгийн гол нь нийгмийн бүтэц болоод нийгмийн бүтцэд зонхилогч хуулиудыг танин мэдэхэд анхаараагүй түүхч нь “ямагт алдаа, төөрөгдөлд” унана гэдгийг тэмдэглэжээ. Ибн Халдуны тэмдэглэсэн социал хуулиуд гэдэгт Таха Хусейний үзсэнээр (Haldun İ. , 1977), дараахь 3 чухал хууль байна: “Шалтгаацлын” хууль (“kanunu’I-illiyye”), “Адил төст чанарын” хууль, (“kanunu’l-teşabüh”), “Адил төст бус чанарын” хууль (“kanunu’l-tebayun”). “Адил төст бус чанарын” хууль хэмээхээрээ Ибн Халдун “өөрчлөлт” хийгээд “үйл явц”-ыг онцгой чухалчилж байсан нь харагддаг аж.
Ибн Халдун өмнөх түүх судлалдаа онцгой шүүмжлэлтэй хандахын сацуу “шинэ шинжлэх ухаан” хэмээн дахин дахин дурдсан Мукаддимэ-гийн 1-р дэвтрийн эхэнд “Түүүхийн үүрэг бол дэлхийн хүн амьдарч болох газруудыг бүлээрээ амьдран цогцлоохоос...” авахуулаад төр, шинжлэх ухаан, үйлдвэрлэл, мэдлэг урлаг хүртэл нийгмийн олон талт үзэгдлийн талаарх мэдээллийг дамжуулах явцад зохиомол болон ташаа мэдээ баримт түүнд хутгалдах явдал их байдгийг шүүмжлээд үүний долоон шалтгааныг ялган тоочсон (Haldun İ. , 1997) нь түүний “арга” талаасаа анхаарал татахгүй байх аргагүй. Үүнд: 1. Аль нэг үзэл санаа ба урсгал чиглэлийн талд орох, 2. Мэдээллийг дамжуулагчид хэт итгэх, 3. Утга зорилгыг үл ойшоох, 4. Мэдээ сэлтийн үнэн гэдэгт автах, 5. Нөхцөл байдлыг үйл явдалтай харьцуулах шаардлагатайг мэдэхгүй байх. 6. Мэдээ сэлтийг дамжуулагчид гоёчлон, нэр алдар хөөцөлдөх зорилгоор дээгүүр зиндааныханд тал засах явдал. 7. Соёл иргэншлийн өөрөөр хэлбэл, бүлийн хамтын амьдралын уг чанар, олон янз байдлыг мэдэхгүй байх явдал. Эцэст нь дурдсан энэ шалтгааныг Ибн Халдун бусад бүгдээс нь илүү чухал хэмээн онцолжээ. Үзэгдэл үйл явдлын олон янз байдлыг тэр нь юу ч байлаа гэсэн сайтар ялган мэдэх нь хэрэгтэй бөгөөд “энэ барил нь судалгаа шинжилгээний хамгийн шилдэг арга” (Haldun İ. , 1997) мөн.
Ийнхүү Ибн Халдуны “нийгэмзүйч” хэмээн тооцогддогийнх нь, зарим судлаачийн “социологийн үндэслэгч”, “орчин үеийн социологийн өвөг” хэмээн тодорхойлдгийнх нь учир чухамхүү түүний түүхийн талаарх үзэл баримтлал ба боловсруулсан арга, түүнчлэн шинжлэх ухааны ертөнцөд санал болгосон “шинэ шинжлэх ухаан”-тай нь тус тус холбоотой.

Нийгмийн талаарх үзэл
Ибн Халдун социал амьдралыг “зайлшгүй”-д тооцох бөгөөд яагаад зайлшгүй гэж үзэж буйгаа уртаас урт тайлбарласан. Энэ талаарх үзлийг нь нотолж буй жишээнүүдийг тоочно. “Хүнсээ олж авахад хүний хүч цор ганцаараа хүрэхгүй...” хэмээн эхэлдэг тайлбарынхаа төгсгөлд “нийгэмшмэл- социал амьдрал”-д зайлшгүй хэрэгцээт зүйлсийн дундаас эдийн засгийн шалтгаан хамгийн гол үүрэгтэй болохыг цохон тэмдэглэсэн. Тэр ч бүү хэл, “социал амьдралыг” эдийн засагт суурьлуулан үзсэн ч гэж болно. Учир нь эдийн засгийг суурь хүчин зүйл болгон шинжилсэн байна. Түүнчлэн дэлхий ертөнцийг гагцхүү “нийгмээр дамжин байж л цэцэглэн хөгжиж” болохыг, нийгэм үгүйгээр байгаль амьдарч болох

нөхцөлтэй болж өөрчлөгдөхгүй байсныг тэмдэглэнэ. Газарзүйн орчин, уур амьсгалын нөхцөлүүдийг ч тооцон, нийгмийн төрөл бүрийн жишээ ба хэлбэрүүдийг энэ талаас нь шинжилж нөлөөллүүдийг нь тайлбарлана.
“Хүмүүсийн социал амьдрал гарцаагүй зүйл юм. Сэтгэгчид үүнийг дараахь үгээр илэрхийлсэн: “Хүн төрөлхөөсөө иргэншмэл”. Нэг үгээр хэлбэл, хүний хувьд нийгэмшмэл амьдрал гарцаагүй зүйл мөн агаад философичдын оноон нэрлэснээр бол “хотын-иргэншсэн” амьдрал хэмээгддэг” (Haldun İ. , 1977)
“Хүний амьдрахуй хийгээд аж төрөл нь гагцхүү хүнс тэжээлийн хүчээр л баталгааждаг. Тийм ч учраас хүн хүнснийхээ араас хөөцөлдөнө. Гэвч, хүнсээ олж авахад ганц хүний хүч хүрэхгүй бөгөөд хэрэгцээт хүнсээ нөөцлөхөд хангалттай бус. Амьдралынх нь үндсэн материал болох хүнсийг хүн цор ганцаараа хангаж үл чадах буюу. Өдөр тутамдаа идэх буудайг олж авах ч гэсэн ихээхэн хөдөлмөр, зүтгэл шаардах болно. Буудайг няцлаж гурил болгох, гурилаа зуурах, зуурмагаа жигнэж талх хийх хэрэгтэй. Энэ гурван ажил тус бүрдээ өөрийн гэсэн сав суулга, багаж хэрэгслийг шаардана. Ийнхүү уг ажил маань төрөл төрлийн урчууд үгүйгээр бүтэхгүй. Дээрх ажлуудыг хийлгүйгээр хүн буудайг зүгээр ширхэгээр нь идэхээр боллоо гэж бодъё. Тэгсэн байлаа ч бас л багагүй ажил хийх шаардлага гарна. Буудайгаа тарих, хураах, түрүүнээс нь ялгах...” (Haldun İ. , 1977)
Тэрвээр номынхоо тусгай томоохон бүлгийн төрөл бүрийн зүйл хэсгүүдэд хүмүүсийн харилцааг, гэр бүл, овог, аймгуудын харилцааг, товчхондоо “социал бүтцийг”, мөн үнэт зүйлс, дүрэм журмыг, уламжлал ба ёс заншил, зуршлыг, нэг үгээр хэлбэл “соёлын бүтцийг”, түүнчлэн өөр өөр бүлэгт олон янзын засаглалыг, ноёрхлын үе шатууд, улс төрийн үйл явцуудыг буюу ингэснээрээ “улс төрийн бүтцийг” авч үзэн далайцтай, сонирхол татахуйц тайлбар өрнүүлсэн байдаг. Нийгмийг тайлбарласан, нийгэм ба төрийн харилцааг тайлбарласан, нийгэм ба төрийн амьдрал дахь хөгжил, өөрчлөлтийг тайлбарласан байна. Товчхондоо Ибн Халдун нийгэмтэй холбоотой юу л байна түүнийг авч үзсэн. Учир нь гэвэл, чармайж зүтгэсэн “шинэ шинжлэх ухаан”-ых нь сэдэв “нийгэм”, номынх нь бүлэг ба асуудлууд ч социал асуудлууд байж. Ибн Халдун ямар л асуудлыг хөндсөн байна, тэр нь “нийгэм” ба “нийгэмшмэл амьдрал буюу иргэншил”-тэй холбоотой учраас л үзэл бодлоо илэрхийлсэн байдаг.
Ибн Халдуны ихээхэн чухалчлан үзсэн зүйлсийн тоонд, нийгмийн сэтгэл зүй ба бүлийн гишүүдийг нэгтгэж буй холбоо, тухайлбал овог аймгийн цусан холбоо, ойрын ба садан төрлийн харилцаа, эв нэгдлийг хангагч хүчин зүйлс, “бүлгүүд“-ийн хүч чадал ба энэхүү хүч чадлын авчирдаг үр дүн зэрэг багтжээ. Энэ хүрээнд Ибн Халдуны хэрэглэсэн, хожмын судлаачдын ч олон янзын тайлбар өрнүүлсэн “el asabiyye” (asabiyyet) хэмээх нэр томьёо ихээхэн сонирхолтой бөгөөд энэ нэр томьёо нийгэм хийгээд төрийн хөгжилтэй холбоо бүхий бүлгүүдэд олонтаа таарна. Ибн Халдуны, ямарваа улс үндэстэн биет ялагдал хүлээсэн ч үүгээрээ хэзээ ч уналтад ордоггүй, харин хэзээ нэгтээ “сэтгэлзүйн ялагдлын хохирогч болох нь... тухайн үндэстний мөхлийн дохио болдог” хэмээсэн санааг 2015 онд Англид хэвлэгдсэн Социологи: Агуу санааг энгийнээр тайлбарлах нь бүтээлд дараахь байдлаар дүгнэжээ. “Нийгмийн эв нэгдэл болон нягтралын ач холбогдлыг үнэлсэн энэхүү үзэл баримтлал нь Роберт Патнэмийн, орчин үеийн нийгэм нь бүлээрээ хамтрах явдал үгүй болсноос үүдэлтэйгээр зовж шаналж байгаа гэсэн онолоос авахуулаад орчин үеийн социологи дахь бүлийн хийгээд иргэний оюун сэтгэлгээний талаарх олон үзэл санааны урьдач болсон юм”. (Д.Мөнхтөр, 2018)
Энэхүү өгүүллийнхээ гарчгийн дор уялга болгосон, хүний социал уг чанарын талаар Ибн Халдуны үг нь хүний хөдлөшгүй уг мөн чанарын талаарх үзэл санаа амь бөхтэй байсан тэр үед ихээхэн шинэлэг санаа, бараг социологийн шинжтэй санаа утгаараа сонирхлыг минь татсан хэрэг. Түүний товч тайлбар хэсгийг хөрвүүлбэл: “Хүн дадал зуршлынхаа хүү нь юм. Түүнтэйгээ нэгдэн уусчээ. Түүнээс өөрийнхөө зан чанар ба уг чанарын хүү биш болой. Амьдралдаа дадаж зуршсан тэр зүйлс нь түүний бүтээгдэл, түүний хувьд сахиусан тэнгэр ба дадал зуршил болдог байна. Энэхүү дадал зуршлууд нь хүний хувьд төрөлх чанар ба бүтээгдлээс нь ирсэн онцлог шинж мэт тийм зүйл болдог. Чи үүнийг хүмүүс дээр шалга, иймэрхүү төстэй жишээ маш олон: зөв гэдгий нь ойлгох болно.” (Haldun İ. , 1997) хэмээн Мукаддимэ бүтээлийнхээ 2 дугаар бүлгийн ”Нүүдэлчид нь хотынхныг бодвл илүү зоригтой байдаг тухайтад” хэмээх 5 дахь зүйлд бичсэн байна.
Ибн Халдун бол хот хөдөөгийн социологийн хувьд уншихгүй байхын аргагүй анхдагч бүтээлийн зохиогч бас мөн билээ. Түүний 3 боть бүтээлийн гарчгуудыг харахад л өнөөгийн нийгмийн шинжлэх ухааны ямар олон талын асуудлыг хөндөж байсан нь харагддаг. Энэ бүхнийг дэлгэрүүлэхгүй орхив.

Нийгмийн туулж өнгөрүүлдэг үе шатууд
Энэ сэдвийн талаарх Ибн Халдуны үзлийг Таха Хусейн (Haldun İ. , 1977) дараахь байдлаар багцалсан байна.
Үүнд: 1. Энгийн- бүдүүлэг амьдралын (ayşetu’l-bedv) үе. Үүнд цөлийн ба тал хээрийн аж төрөх ёс хамаарна. 2. Төр байгуулах (“байлдан дагуулах замаар”) үе. 3. Суурьшмал (хотожсон) амьдрал, чинээлэг, үрэлгэн байдал, зугаа цэнгэл, зогсонги болон араас нь нуран унах үе.
Нэг дэх үедээ нийгмүүд “овог”, “омог”-ийн байгууллаар аж төрнө. Хэрэгцээ хийгээд уламжлалаас гадуурх хуулийг үл мэднэ. Гагцхүү хэрэгцээ эсхүл уламжлалынхаа дагуу л аашилж авирлана. Хоёр дахь үедээ байлдан дагуулалт ба бусад нийгмийг булаан эзэлснийхээ дүнд овгийн засаглалаас төрийн засаглалд шилждэг. Энэ үедээ “хууль” гэж юу болохыг мэдэх ба дэг ёсыг хангагч хуулиудыг боловсруулна. Зөвхөн хэрэгцээ хийгээд уламжлалыг биш, харин нэгэнт хуулиа дагах болсон үе. Гурав дахь үедээ болохлоор, суурьшмал болон хотожсон амьдралын шаардлага ба зуршил заншлын дагуу аж төрнө. Ялагдал амсуулсан бүл хүчний уламжлал хийгээд таатай санагдсан амьдралын хэв маягт дасна. Баян чинээлэг, тансаг амьдрал ба зугаа цэнгэлд автана. Түүний зэрэгцээгээр шинжлэх ухаан, техник сонирхох явдал үзэгдэнэ. Энэ үедээ байгаа нийгмийн амьдрал мөхөж доройтох ба сөнөн алга болох хүртлээ ийм маягаар үргэлжилнэ.
Ибн Халдуны “Хандлагын онол” гэж ч нэрлэж болох нийгмийн хөгжил хувьслын үе шатны энэхүү ангиллыг 3 биш 5 гэж үзсэн судлаач бас байна. Орхан Ханчерлиоолу (Hançerlioğlu, 1973): ”Нүүдэллэхүйгээс бусад улс руу довтлох хандлага, эзэлсэн улс орондоо эдийн засгийн ноёрхол тогттосон хандлага, улам баяжин хөлжих хандлага, энх тайван ба тайвшралы үе хандлага ба зугаа цэнгэлд живэн унах хандлага”
Зиядден Фыэдыкоолугийн тайлбарласнаар бол, асабиетээр ‘хуяглагдсан’ анхны аймгууд амьдралын туршдаа зарим хандлагыг харуулна. Эдгээр нь эхлээд тэлэлт ба ялалтын үеийг туулах агаад улс төрийн хошуучлагчид хийгээд ёс суртахууны нэгдэл энэхүү ялалтын үндэс нь болдог аж. дараа нь “зожигрох” үе эхэлнэ. Удирдагчид ба тэдний хүрээлэгчид олон түмнээсээ тасарна, зогсонги үе ирсэн нь тэр. Ноёрхлыг гартаа атгасан тэд тэлэлт ба ялалтын үеийнхний үр сад юм. Асабиет нь эрчээ алдахын даваан дээр байгаа нь тэр. Гэхдээ тэд эрч хүчтэй үеийнхээ дурсамжийг тээсээр байдаг. Эцэст нь эвдэрч сүйдэх үе эхлэх бөгөөд асабиет бүхий өөр аймаг хүч түрнэ. Ноёрхол солигдож буй нь энэ.
Ибн Халдуны энэ мэт үзлүүд нь Өрнөдийн нэрд гарсан түүхийн философичид болох Арнольд Тойнби болон Шпэнглер нарын иргэншлийн үе шат мөчлөгтэй холбоотой загваруудыг санагдуулж буй гярхай уншигчид юу эс андах. Дашрамд тэмдэглэхэд, Ибн Халдуныг бүх үеийн хамгийн том түүхч хэмээн А.Тойнби нэгэнтээ үнэлсэн бөгөөд мөн Шпэнглерийн мөчлөгийн үзэл санаанд шууд нөлөөлсөн хэмээн зарим судлаачид ч үзсэн байдаг.
Мөн бидний сайн мэдэх Лев Гумилёвын угсаатны эрчим хүчний онолын (Л.Н.Гумилев, 1989) тайлбартай Ибн Халдуны “асабиет”-ийн зарим санаа эх үүсвэрээрээ биш гэхэд функцээрээ хавирах юм биш биз гэсэн саваагүй санаа Мукаддимэ-г хальт мөлтхөн унших явцад анзаарагдсан бөгөөд хэдийвээр шууд социологийн бус сэдэв байж болох ч гэлээ үүнийг зохиогч лавшруулан харьцуулж магадлах санаа төрснөө энд тэмдэглэхэд илүүдэхгүй болов уу.

Мукаддимэ-гийн орчуулга ба Ибн Халдуны тухайд
Өнөөдөр мэдэгдэж байгаагаар Ибн Халдуны талаар Европт анх дурдсан нь 1636 он бололтой. Энэ нь Арабшах хэмээх хүний доголон Төмөрийн түүхтэй холбоо бүхий бүтээлийн латин хөрвүүлэг дотор, Ибн Халдун ба Монголын байлдан дагуулагч Төмөр (Tamerlane) нарын хооронд болсон түүхэн уулзалтын талаарх мэдээлэл байсан байна. (Fromherz, 2010)
Харин Ибн Халдуны алдарт бүтээл Мукаддимэ-г анх удаа Quatremere Парист Мустафа Фэхми Булак хэвлэлийн газарт хэвлүүлжээ. Анхны орчуулга Түркэд хийгдсэн. 18-р зуун хүртэл энэ фиолософичийн талаар Өрнөдөд мэдээлэл байсангүй, 17-р зууны сүүлчээр d’Herbelot түүний талаар анх Bibliotheca Orientalis-т дурдсан байдаг. 19-р зууны эхээр Силвестро дэ Сэси түүнийг үнэлж, мөн зууны сүүл үеэр Хаммер-Пургсталл түүний талаар өгүүлэл бичиж, түүнийг “Арабын Монтескью” хэмээсэн байна. Гарсин дэ Трэйси хэдэн жилийн дараа Ибн Халдуны Мукаддимэ-гийн зарим бүлгийг франц хэлээр орчуулжээ. Quatremeres, Мукаддимэгийн араб эхийг нь Prolegomenes нэрээр хэвлэж, хураангуй орчуулгыг

нь хийхээр оролдсон боловч дуусгаж амжаагүй байна. Энэ нь уг бүтээлийн талаар философичид, социологичид судлах боломжийг олгосон агаад энэ цагаас өнөөдрийг хүртэл Өрнөдөд Ибн Халдуны талаар ярих болсон байна. Зарим нь түүний хувь нэмрийг шагшиж, түүнийг шинэ шинжлэх ухааны үндэслэгч хэмээсэн. Нэг хэсэг нь түүнийг түүхийн философич гэж байхад нөгөө хэсэг нь социологийн түүчээ хэмээн үзэж байв. Тухайлбал, Раппопорт, Флинс, Н.Шмидт нар түүнийг түүхийн философич хэмээн тооцсон бол, Франц Оппенхаймер, Гумплович, Р.Моньи, Фындыкоолу, Сати Эл Хусриi, мөн Шмидт, Үлкен нар түүнийг социологийн сураг чимээг анхлан гаргагч хэмээн үзсэн Бутхол түүнийг аль алинд нь хамаатай хэмээн үзэхийн сацуу Өрнөдийн нэлээн хэдэн сэтгэгчтэй харьцуулж түүнд Вико, Монтескью, Маркс нарынхтай төс бүхийсоциологийн үзэл баримтлал байсныг тэмдэглэсэн.
Алин боловч 14-15 дугаар зууны энэ томоохон сэтгэгчийн бүтээлийн агуулга нь тэр цаг үетэй нь харьцуулахад тааварлахын аргагүй “шинжлэх ухаанч”, софистик бус ажиглалт, баримтад тулгуурласан, дээд зэргийн шүүмжлэлт чанартай байсныг түүний талаар ном бүтээл бичсэн олон судлаач (Alatas, 2014) цохон тэмдэглэдэг бөгөөд түүний Мукаддимэ-г хальтхан боловч уншсан хэн бүхэн үүнтэй санал нийлэх буй за. Тэр цаг үед Исламын шашны ертөнцөд Шериатын хуулийг хүртэл шууд шүүмжилдэг зүрхтэй, мэдлэг туурвил нь тийм зиндааны хүч өгсөн хүн өөр үгүй байсан биз ээ.
Эцэст нь Ибн Халдуны амьдрал цаг үеийн талаар бүтээл бичсэн судлаач Аллэн Ж.Фромхэрц, орчин үейин социологийн шинжлэх ухааныг үндэслэгч Огюст Контын шинэ шинжлэх ухаан(социологи)-ых нь талаарх үзэл санааг Ибн Халдуны мөн өөрийнх нь дэвшүүлсэн “шинэ шинжлэх ухаан”-ы талаарх зарим үзэл санаатай харьцуулан үзсэн өөр нэг судлаачийн жишээг (Fromherz, 2010) өөрийн номоороо дамжуулсныг та бүхэнд товч танилцуулъя. Үүнд,
Аль аль нь ямар нэгэн шинэ зүйл бүтээсэн гэж итгэж байсан байна. Ибн Халдун түүнийгээ шинэ шинжлэх ухаан буюу “иргэншлийн шинжлэх ухаан”, “хүний нийгмийн шинжлэх ухаан” хэмээн нэрлэж байсан бол Конт “социологи” хэмээн нэрийдсэн.
Конт нийгмийг теологийн ба метафизикийн үзэл номлолоос чөлөөлөхийг хүссэн бол Ибн Халдун ч мөн нийгмийн шинжилгээг метафизик тайлбарлалаас ангижруулахыг зорьж, обьектив ба найдвартай мэдээ сэлтийг чухалчилж байлаа.
Хоёулаа социал амьдралын хуулийг нээхийг оролдсон. Тийм ч учраас тэд тухайн салбар ухаанаа төлөгчлөх шинжтэй хэмээн ойлгож байв.
Эдүгээ цагийг ойлгохын тулд өнгөрсний талаарх мэдлэгтэй байх хэрэгтэй хэмээн аль аль нь итгэж байсан, энэ нь түүхэн арга юм.
Хоёулаа түүхэн аргыг онцлоод статистикийн аргуудыг дэвшүүлээгүй.
Аль аль нь өөрсдийнхөө шинжлэх ухааныг өмнөхөөсөө онцлон чухалчилсан.
Хүний уг чанар хаана ч адил хэмээн хоёулаа итгэж байв.
Аль аль нь социал өөрчлөлтийн чухлыг хүлээн зөвшөөрсөн.
Дээрх бүхнээс урган гарахаас аргагүй нэг асуулт бол, Конт ингэхэд Ибн Халдуны бүтээлийг үзсэн байсан болов уу? хэмээх асуулт юм хэмээн дээрх харьцуулалтыг хийсэн судлаач тавьсан байна.
Энэ асуултад хариулахыг төвдөхөөс өмнө юутай ч, социологийн мэдлэгийн эх үүсэл ба инститүцчиллийн утгаараа социологийн шинжлэх ухааны үүсэл хоёр яг ч нэг зүйл биш юм гэж үздэгээ цухас дурдан уншигчдын анхаарлыг өгүүллийнхээ малгай сэдэв рүү эргэн даялуулаад, Ибн Халдуны талаарх энэ удаагийн бичвэрээ өндөрлөсү.

